
Shri Shivamahima aShTakam

ಶ್ರೀಶಿವಮಹಿಮಾಷ್ಟಕಂ

ಸುರವೃಂದಮುನೀಶ್ವರವಂದ್ಯಪದೋ ಹಿಮಶೈಲವಿಹಾರಕರೋ ರುಚಿರಃ .
ಅನುರಾಗನಿಧಿರ್ಮಣಿಸರ್ಪಧರೋ ಜಯತೀಹ ಶಿವಃ ಶಿವರೂಪಧರಃ .. 1..
ಭವತಾಪವಿದಗ್ಧವಿಪತ್ತಿಹರೋ ಭವಮುಕ್ತಿಕರೋ ಭವನಾಮಧರಃ .
ಧೃತಚಂದ್ರಶಿರೋ ವಿಷಪಾನಕರೋ ಜಯತೀಹ ಶಿವಃ ಶಿವರೂಪಧರಃ .. 2..
ನಿಜಪಾರ್ಷದವೃಂದಜಯೋಚ್ಚರಿತಃ ಕರಶೂಲಧರೋಽಭಯದಾನಪರಃ .
ಜಟಯಾ ಪರಿಭೂಷಿತದಿವ್ಯತಮೋ ಜಯತೀಹ ಶಿವಃ ಶಿವರೂಪಧರಃ .. 3..
ವೃಷಭಾಂಗವಿರಾಜಿತ ಉಲ್ಲಸಿತಃ ಕೃಪಯಾ ನಿತರಾಮುಪದೇಶಕರಃ .
ತ್ವರಿತಂ ಫಲದೋ ಗಣಯೂಥಯುತೋ ಜಯತೀಹ ಶಿವಃ ಶಿವರೂಪಧರಃ .. 4..
ಅಹಿಹಾರಸುಶೋಭಿತ ಆಪ್ತನುತೋ ಸಮುಪಾಸ್ಯಮಹೇಶ್ವರ ಆರ್ತಿಹರಃ .
ಧೃತವಿಷ್ಣುಪದೀಸುಜಟೋ ಮುದಿತೋ ಜಯತೀಹ ಶಿವಃ ಶಿವರೂಪಧರಃ .. 5..
ವ್ರಜಕೃಷ್ಣಪದಾಬ್ಜಪರಾಗರತೋ ವ್ರಜಕುಂಜಸಖೀನವರೂಪಧರಃ .
ವ್ರಜಗೋಪಸುರೇಶ ಉಮಾಧಿಪತಿರ್ಜಯತೀಹ ಶಿವಃ ಶಿವರೂಪಧರಃ .. 6..
ಯುಗಕೇಲಿವಿಲಾಸಮಹಾರಸಿಕೋ ರಸತಂತ್ರಪುರಾಣಕಥಾಚತುರಃ .
ರಸಶಾಸ್ತ್ರರಸಜ್ಞಪಟುರ್ಮಧುರೋ ಜಯತೀಹ ಶಿವಃ ಶಿವರೂಪಧರಃ .. 7..
ಯಮಪಾಶಭಯಾಪಹರೋಽಘಹರಃ ಪ್ರಬಲೋಽಸ್ತಿ ಮಹಾಪ್ರಬಲಃ ಪ್ರಖರಃ .
ಪರಿಪೂರ್ಣತಮೋ ಹರಿಭಕ್ತಿಭರೋ ಜಯತೀಹ ಶಿವಃ ಶಿವರೂಪಧರಃ .. 8..
ಶಿವಶಾಂತ್ಯರ್ಥದಂ ದಿವ್ಯಂ ಶ್ರೀಶಿವಮಹಿಮಾಷ್ಟಕಂ .

ರಾಧಾಸರ್ವೇಶ್ವರಾಖ್ಯೇನ ಶರಣಾಂತೇನ ನಿರ್ಮಿತಂ ..

ಇತಿ ಶ್ರೀನಿಂಬಾರ್ಕಪೀಠಾಧೀಶ್ವರ ಶ್ರೀರಾಧಾಸರ್ವೇಶ್ವರಶರಣದೇವಾಚಾರ್ಯಜೀ
ಮಹಾರಾಜ ದ್ವಾರಾ ರಚಿತಂ ಶ್ರೀಶಿವಮಹಿಮಾಷ್ಟಕಂ ಸಂಪೂರ್ಣಂ .

